Аддзел адукацыі Воранаўскага райвыканкама

ДУА“НПК Забалацкія яслі-сад-сярэдняя школа”

Калядкі

(Свята)

Падрыхтавала кіраўнік 

этнаграфічнага музея “Спадчына” 

Ф. С. Войшніс

Мэты і задачы: пазнаёміць вучняў з традыцыямі беларускага народа, яго культурнай спадчынай; звярнуць ўвагу школьнікаў на багацце беларускага фальклору; пазнаёміць са святам Каляды ў старадаўнія часы і асаблівасцямі яго святкавання ў нашай мясцовасці; выхоўваць павагу, цікавасць да народных свят.

Абсталяванне: пасярэдзіне залы стол, засланы саматканым абрусам. На стале – свечка, каша, кісель, вушкі, грыбы, пячэнне, хлеб. Лавы засланы дыванамі.

Узрост : 5-6 класы

Месца правядзення: актавая зала школы

Сцэнарый
Зала прыбрана па-святочнаму. Госці займаюць свае месцы. Гучыць беларуская народная мелодыя (у грамзапісе). Заслона закрыта.

1-ы вядучы.      Сёння ў нашай хаце свята!

I гасцей як тут багата! 

Усіх на свята запрашаем 

I сардэчна вас вітаем —

 I дарослых, і дзяцей,

I шаноўных усіх гасцей.

2-і вядучы.       Іяк кажуць вашы людзі: 

Хай вам даспадобы будуць 

Жарты, песні, смех! 

Бо без песні, хоць ты трэсні, 

Без гармоніка й дуды 

Ходзяць ногі не туды.

Вядучыя (разам). Шанаванне добрым людзям, 

    Хай вам радасці прыбудзе! 

    Хлопцы, дзеўкі, мамы, таты! 

    Запрашаем вас на свята!

Гучыць беларуская народная мелодыя. Заслона адкрываецца. На сцэне гаспадыня. Яна падмятае падлогу і спявае беларускую народную песню "Чаму ж мне не пець...". Уваходзіць гаспадар.

Гаспадар. Жонка! 

Гаспадыня. Ой!

Гаспадар. Жонка, а жонка! Нешта ў нашай хаце сёння дужа горача.

Гаспадыня. Дык я ж тры дні ў печы паліла, пякла, варыла, смажыла, хачу, каб калядоўшчыкі зайшлі, нашай хаты не міналі. Ой,стамілася я з усім гэтым. Жывём мы з мужам небагата: ёсць у нас пяць авечак, кароўка і бычок, чатыры свінкі, парсючок, куры, гусі, качаняты і адзін певень чубаты.

Гаспадар. Вось я саломы на стол прынёс, гатуй, жонка, абрус. (Кладзе салому на стол.)

Гаспадыня (засцілае стол абрусам і ставіць розныя стравы). А я блінкоў напякла, кашы наварыла, вушкі з грыбамі, кісялёк. Сядай за стол!

Гаспадыня і гаспадар уладкоўваюцца за сталом.

Гаспадар (выцягвае з-пад абруса саломіну). О, які добры ўраджай будзе ў нас сёлета! Жонка, паглядзі, якую я доўгую саломіну выцягнуў.

Гаспадыня (нясе першую лыжку да акна).

Мароз, мароз, хадзі куццю есці!

Улетку не бывай, 

Па межах не хадзі, 

Яры не губі.

Гаспадар (стукае лыжкай па сцяне). Ты, Мароз-Чырвоны нос, пшаніцу і грэчку не памарозь. Гарбузам, гуркам, расадзе будзе лета вельмі рада.

Гаспадыня. Стары, а стары! Ці бачыш ты мяне?

Гаспадар. Не, не бачу.

Гаспадыня. А каб ты сапраўды не бачыў за стагамі, за вазамі, за снапамі свету.

Гаспадар. А ты, жонка, ці бачыш мяне?

Гаспадыня.  Не, не, не бачу.

Гаспадар. Каб жа ты не бачыла за агуркамі, за гарбузамі, за капустай, за буракамі белага свету.

Гаспадыня.  Каб твае словы ды праўдаю сталі.

Гаспадар і гаспадыня спяваюць беларускую народную песню "Каляды, калядкі".

Каляды, калядкі,

 Везлі бліны і аладкі!

 У маляваным вазочку,

 На вараненькім канёчку!

Падае лыжка.

Гаспадыня. Ой, нешта лыжкі пападалі. Мусіць, госцікі да нас прыйдуць.

Чуецца стук у дзверы. У залу з песняй "На новае лета" ўваходзяць калядоўшчыкі.

1.
На новае лета

Хай родзіцца жыта! 

Прыпеў:

Шчодры вечар, 

Багаты вечар.

Жыта, пшаніца 

Усяка пашніца. 

Прыпеў.
Жадаем табе, 

Слаўны гаспадару... 

Прыпеў.
Піва варыці, 

Сыноў жаніці. 

Прыпеў.
Пасаг збіраці,

 Дачок выдаваці. 

Прыпеў.
                            Залезь на баляску

I дастань каўбаску.

 Прыпеў.

Стань на драбінку, 

Дастань саланінку.

                           Кошык маку

Да таго прысмаку. 

Прыпеў.

1-ы калядоўшчык.  Вечар добры, людцы родныя! 

Гаспадар  і  гаспадыня. Добры вечар, добры вечар!

2-і калядоўшчык. Ці дома гаспадар?

Гаспадар. Дома, дома, каўбасу з печы дастае.

3-і калядоўшчык. А ці дома гаспадыня?

Гаспадыня. Дома, дома, сталы прыбірае.

1-ы калядоўшчык.    Добры вечар таму,

   Хто ў гэтым даму. 

   Нам не хочацца чакаць — 

   Загадай калядаваць.

Гаспадар і гаспадыня. Калядуйце, любыя, калядуйце, даражэнькія.

Калядоўшчыкі спяваюць песню

 "Добры вечар, шчодры вечар".

Добры вечар, шчодры вечар, 

Усім людзям на ўвесь вечар!

 А ці дома пані твая? 

А я бачу, яна дома. 

Яна дома не гуляе, 

Піражочкі рашчыняе! 

А ці дома пан гаспадар? 

А я бачу, што ён дома, 

Што ён дома, не гуляе, 

Чалядоньку даглядае! 

На ём шуба шубалёва, 

Прачаплёна каліточка. 

А ў калітцы, у той новай 

Усім гасцям па залатому. 

Добры вечар, шчодры вечар, 

Усім людзям на ўвесь вечар!

2-і калядоўшчык. Мы віншуем вас са святам, шчасця вам, усяго багата.

3-і калядоўшчык. Каб была ў вас пшаніца, як прыгожая дзявіца.

4-ы калядоўшчык. Каб добрыя былі каровы, а вы былі здаровы.

1-ы калядоўшчык. Каб вяліся ў вас цялушкі, кураняты, свінні, птушкі.

2-і калядоўшчык. Каб козы мэкалі, а бараны бекалі.

3-і калядоўшчык. Каб капуста ўрадзіла ўсім людзям надзіва.

4-ы калядоўшчык. Шчодрага вам лета, багатага хлеба.

Калядоўшчыкі (разам). Сто год жывіце, дзетак расціце. Мы прыйшлі спяваці, шчасця вам каваці. Добры вечар, шчодры вечар.

Калядоўшчыкі спяваюць песню "Добры вечар таму, хто ў гэтым  даму".

Добры вечар таму, хто ў гэтым даму. 

Святы вечар!

А ў гэтым даму сам пан гаспадар. 

Святы вечар!

За сталом сядзіць, тры кубкі дзяржыць. 

Святы вечар!

У первам кубачку — зеляно віно.

 Святы вечар!

У другом кубачку — кудрава піва.

Святы вечар!

У трэцім кубачку — саладок. 

Святы вечар!

Зеляно віно — для гаспадара. 

Святы вечар!

Кудрава піва — для жаны яго. 

Святы вечар!

Саладок мядок — для яго дзетак.

Святы вечар!

Мы гаспадара не зневажаем. 

Святы вечар!

Ды з новым годам паздраўляем! 

Святы вечар!

Гаспадар і гаспадыня. Дзякуем, дзякуем! 

1-ы калядоўшчык. На тваім двары ўсе агні гараць! 

2-і  калядоўшчык. Усе агні гараць, ды сталы стаяць!

3-і калядоўшчык. Усе сталы стаяць пазасціланы. 

4-ы калядоўшчык. Усе хлябы ляжаць павыпяканыя. 

Калядоўшчыкі (разам). Добры вечар вам! Ці рады вы нам?

Гаспадар і гаспадыня (разам). Мы рады, ды вы хто такія?

Калядоўшчыкі (разам). Мы людзі простыя, з далёкага краю.

Гаспадыня. Адкуль ідзяце?

1-ы калядоўшчык. Ідзём мы ад пана Года, што носіць бараду шыроку, як лапата, сіву ды калмату.

2-і калядоўшчык. Мы к лету ідзём, казу вядзём ды шчасце нясём.

3-і калядоўшчык. Ці шырокія сцены, каб нам пагасцяваць? Ці добрая гаспадыня, каб нас пачаставаць?

Гаспадыня. Гаспадыня добрая і вельмі шчодрая, але за што вас частаваць? 3 чым вы прыйшлі, калядоўнічкі? 

1-ы  калядоўшчык.   Гаспадынечка, як маліначка, Не будзь такая, як шэльма злая! Запалі свечачку, пайдзі ў клетачку, Набяры мядочку цэлую бочку, А будзе мала — дай кусок сала.

 2-і калядоўшчык. Мы прыйшлі да вас 3 казою шэраю, вясёлаю. Гэй-га, каза, Гэй-га, шэра!

  Ну-ка, козачка, павярніся,

Усім нам пакажыся.

Каза важна ходзіць па сцэне. 

3-і калядоўшчык.   Дзе рожкі дзела. 

К а з а.  На соль праела. 

4-ы калядоўшчык. Лезь, каза, на печ,

                                       Пакажы чапец.

      Лезь, каза, на пол,

                                  Пакажы хахол. 

Каза (кажа і адначасова паказвае).

Дзе каза ходзіць, там жыта родзіць.

Дзе каза рогам, там жыта стогам.

Дзе каза хвастом, там жыта кустом.

Дзе каза нагой, там жыта капой.

Калядоўшчыкі ўтвараюць кола. У цэнтры знаходзіцца каза. Калядоўшчыкі ходзяць і спяваюць песню "Го-го-го, каза".

Го-го-го, каза, го-го-го, шэра! 

Дзе ты хадзіла? Дзе ты блудзіла? 

· А я хадзіла, а я блудзіла 

Па цёмных лясах, шырокіх лугах. 

А ў ляску, ляску на жоўтым пяску 

Я стамілася, павалілася.

Каза падае на бок і робіць выгляд, што памірае.

Гаспадыня. Ай, ай, памерла каза. Божа ж мой.

1-ы калядоўшчык. У нас каза вучоная, любіць пачастункі, хоча падарункі.

Гаспадыня. Зараз, зараз. Так добра яна спявала, зарабіла пачастункі.

2-і калядоўшчык. Каб каза ўстала, трэба даць ёй кусок сала!

3-і калядоўшчык. А на кожны ражок павесіць піражок.

4-ы  калядоўшчык. Паўмеркі жыта, каб каза была сыта.

1-ы  калядоўшчык. Паўмеркі аўса, каб каза расла.

Гаспадыня. Вось табе, каза, на правы рог 

                          Вялікі пірог!

                          На другі рог — два кальца каўбасы.

                          А на хвасточак — сала кусочак. 

                Каза падымаецца, матае галавой, дзякуе. 

1-ы калядоўшчык. Ну, каза, закладай рогі

                                         Ды падбірай ногі, 

                                         3 хаты выхадзі, 

                                         Бяду вывадзі, 

Хай уцячэ хутчэй 

Ад людскіх вачэй 

I ў гэтым дому 

Не шкодзіць нікому.

Каза робіць выгляд, што выносіць з хаты ліха.

3-і калядоўшчык. Мы хадзілі, гулялі, калядавалі, 

                                       Прыйшлі, прыгулялі к гаспадарчаму сталу, 

                                       Гаспадар наш, бацюшка, 

                                       Пачастуй гасцей. 

4-ы калядоўшчык. 

3 клеці рэшатам,

3 печы — пірагом. 

Падай каўбасу — 

У зубах панясу. 

Гаспадар. Але за што вас частаваць?

Трэба песню заспяваць.

Калядоўшчыкі спяваюць песню "Ой, калядачкі".

Ой, калядачкі, бліны-ладачкі.

Ой, люлі, люлі, люлі, бліны-ладачкі.

Ой, калядачкі, вы хутчэй, хутчэй.

Ой, люлі, люлі, люлі, вы хутчэй, хутчэй.

Напячом бліноў мы з драджэй, з драджэй.

Ой, люлі, люлі, люлі, мы з драджэй, з драджэй.

А калядныя бліны ладныя,

Ой, люлі, люлі, люлі, бліны ладныя.

Ой, калядачкі, вы вярніцеся,

Ой, люлі, люлі, люлі, вы вярніцеся.

На нас, міленькіх, агляніцеся. 

Мы калядачкам наравіць будзем. 

Ой, люлі, люлі, люлі, наравіць будзем. 

Ой, на ігрышчы ўсе мы хадзіць будзем. 

Ой, люлі, люлі, люлі, ды хадзіць будзем. 

Калядоўшчыкі (па чарзе цягнуць цётку за падол). 

Я ў цябе, цётухна, каўбасу чую! 

Дай, цётухна, каўбасу, бо я хату растрасу. 

Дай, цётка, пірог, я пайду за парог. 

Вазьмі нажа вострага, 

Адрэж сала тоўстага.

Гаспадыня. Не, не дам. Мала спявалі, мала скакалі. 

1-ы калядоўшчык. Можна і паскакаць. 

Ну-ка, рэзні, гарманіст, залатыя пальчыкі! 

Каб у скок пусціліся дзевачкі і мальчыкі!

Усе танцуюць "Польку".

Гаспадыня. Вось дык танцоры, вось дык малайцы. Пасядзіце ў нас, пачастуйцеся. Усё ў нас ёсць — і квас, і каўбаска. (Кладзе калядоўшчыкам розныя прысмакі ў торбу.)

Калядоўшчыкі садзяцца за стол, частуюцца. Раптам чуецца стук у дзверы. Уваходзяць цыган з цыганкай. Цыган вядзе мядзведзя.

Цыган.     Добры вечар, гаспадару!

Вынесь ты нам каўбас пару.

 Пахадзі каля печкі,

                Пашукай перапечкі. 

Гаспадар. А чым ты нас, цыган, парадуеш? 

Цыган.     Я цыган багаты,

У мяне ў адным кармане

Вош на аркане, а ў другім —

               Блыха на ланцугу. 

Гаспадар. Ну гэта не цікава.

Цыган. Таксама ў мяне мядзведзь ёсць. Мой мядзведзь калматы, злавіў яго дзед барадаты, ён мёд хацеў увесь злізаць, ну як яго тут не спаймаць. Зараз ён пацешыць вас, ён паслухмяны ў нас.

  Цыган з мядзведзем выходзяць на сярэдзіну сцэны.

Цыган. Кланяюся нізка ўсім, і Мішка таксама кланяецца. (Мядзведзь ківае галавою.) А ну, Міша, пакажы нам, як бабы хлеб месяць! Як дзяўчаты перад люстэркам упрыгожваюцца? Як мужык Янка з кірмашу дамоў вяртаецца? (Мядзведзь паказвае.) А цяпер, Міша, паскачы.

Мядзведзь танцуе пад "Танец мядзведзя".

Гаспадыня. Ну, а ты чым нас парадуеш, цыганка?

Цыганка. Я добра спяваю, танцую, гадаю.

Гаспадыня. Ну, здзівіла. У нас сваіх спевакоў і танцораў хапае. А вось пагадаць... Пагадай майму Лявону.

Цыганка. Залаты мой, дай я табе пагадаю. Што было, што ёсць, а што яшчэ будзе. Хадзі, даражэнькі, да мяне, каб гаспадыня твая не чула. Дай мне сваю далонь. 0...0... Усё бачу, зараз табе раскажу. Пакладзі сюды грошы, пазнаеш усю праўду, мой харошы. (Гаспадар дае грошы.) Бачу, бачу... Будзеш ты, Лявон, вельмі багатым, будзе ў цябе шмат золата.

Гаспадар. Навошта мне тваё золата, калі ў мяне даляры ёсць.

Цыганка. Аяку цябе даляры ёсць, дык ідзі ты за мяне. У мяне чорна каса, ну чым я не краса?

Гаспадар стаіць нерухома, нібы зачараваны.

Гаспадыня. Лявон, чаго стаіш, як укапаны? Частуй гасцей.

Гаспадар ідзе да гасцей і частуе іх. Чуецца стук у дзверы. Гаспадар ідзе адчыняць. У хату ўваходзяць дзяўчаты.

Дзяўчаты. Шчодры Петрык, дай варэнік, 

                       Кусок каўбаскі, дай другую, 

                       Яшчэ пашчадрую. 

                      Добры вечар.

Гаспадыня. Добры вечар. Далучайцеся да нас.

Дзяўчаты. Дзякуем. Дзякуем. 

Гаспадыня. Давайце, госцейкі, заспяваем.

Госці і гаспадары выконваюць песню "Пайшла Каляда калядуючы".

1.
Пайшла Каляда калядуючы,
А за ёй дзеўкі шчадруючы.
Прыпеў:

Каляда, калядзіца,

 Малада маладзіца.

2. Пайшла Каляда ў адну хату, 

А ў гэтай хаце куццю таўкуць. 

Прыпеў.
3. Пайшла Каляда ў другую хату, 

А ў гэтай хаце серабро звініць. 

Прыпеў.
4. Пайшла Каляда ў трэцюю хату, 

А ў гэтай хаце сала шыпіць. 

Прыпеў.
5. Пайшла Каляда ў чацвёртую хату, 

А ў гэтай хаце золата блішчыць. 

Прыпеў.
6. Прыйшла Каляда ў пятую хату,

А ў гэтай хаце пірагі пякуць. Прыпеў.
7. Прыйшла Каляда ў шостую хату, 

А ў гэтай хаце каўбасу ядуць. Прыпеў.
8. Каўбасу ядуць ды і нам дадуць. 

Каўбасу ядуць ды і нам дадуць. 

Прыпеў.
9. Хоць па маленькаму кусочку, 

Каб любілі вашу дочку.

Гаспадар. Сёння тут на нашым свяце 

                    Трэба добра паскакаці!

                     Свята, свята Каляда, 

                     Весялей цябе няма.

Усе танцуюць "Падэспань".

Гаспадыня. Станцавалі адну — 

                        Дазвольце другую.

Усе танцуюць "Лявоніху".

Гаспадыня. А наша хата заселена дужа багата. 

Гаспадар. Лялькамі простымі і знакамітымі. 

Гаспадыня. Убрана кветкамі размаітымі. 

Гаспадар. Зоркамі саламянымі. 

Гаспадар  і  гаспадыня  (разам).

А вас, госцейкі, мы чакалі.

Свята без вас не пачыналі.

Усе прысутныя выконваюць жартоўную беларускую песню "Чабарок".

Гаспадар. А я вось каляндар знайшоў, дзе змешчаны загадкі.

Хто на Калядкі адгадае загадкі, 

Таму маладзіца дасць каўбасіцы.

1. Без голасу вые, а без рук абрусы сцеле. (Мяцеліца.)
2. Сярод двара стаіць капа.

Спераду вілы, ззаду мятла. (Карова.)

3.Тапілі яго, сушылі,
Дубасілі ды рвалі,
Круцілі ды ткалі.

Ды на стол паслалі. (Лён.)

4.
Ляцяць птушкі без крыл, а садзяцца без ног. (Сняжынкі)
Тыя, хто адгадваў загадкі, атрымліваюць падарункі.

Гаспадыня. На Каляды ўсе гадаюць. Давайце і мы пагадаем.

        Гадаюць на люстэрка, на паперу, на салому. 

Гаспадыня. А мы нешта зусім на прыпеўкі забыліся. Госці па чарзе спяваюць прыпеўкі.

На Калядках заспяваем,

Дарагія дзевачкі!

Гарманіст у нас прыгожы,

Грае нам прыпевачкі.

Ці я ў мамкі не дачка,

Ці я не дачушка,

Хоць малая я расточкам,

Але ж весялушка.

А ў кругу не размінуцца,

Танец каруселіцца.

I прыпеўкі не здаюцца,

Самасеем сеюцца.

На гары стаіць бяроза,

Дробны ліст угору ўе.

Што за жонка ў Лявона,

Разгуляцца не дае.

Мы прыпевачкі-смяшынкі

Праспяваем весела.

I прытопнем, калі трэба,

Усміхнецца нават неба.

Ой, бяда, бяда, бяда,

Хлопцаў з'ела машкара,

Толькі тыя засталіся,

Што парфумай паліліся.

Не судзіце, мужыкі,

Не судзіце, цёткі,

Беражыце языкі

Дочкам на падмёткі.

Пагарэлі хамуты,

Хай гараць і лямцы,

Як такі з цябе танцор,

Лепш сядзець на лаўцы.

Не глядзіце на дзяўчат,

Што ў дзяўчат за брошкі.

А вазьміце паглядзіце, 

Ці памыты ножкі. 

Мы прыпеўкі вам спявалі, 

А вы нас паслухалі. 

Ну, а зараз вас папросім, 

Каб вы нам пахлопалі.

Калядоўшчыкі.Засядзеліся мы ў вас, дарагія гаспадары. Ужо нават і першыя пеўні пачнуць хутка спяваць. 

1-ы калядоўшчык.

Гаспадар, будзь здароў, 

Як рыжык бароў, 

Жыві ў раскошы, 

Май торбу грошай.

 2-і калядоўшчык.
Збожжа поўны клеці, 

Павагу на свеце, 

I ўсяго даволі, 

I бяды ніколі. 

3-і калядоўшчык.

      А вы здаровы бывайце 

      Ды праз год нас чакайце. 

      Шчасця ды долі, 

      А гора ніколі! 

4-ы калядоўшчык. Каб доўгія гады жылі, каб здаровы былі і пра нас не забываліся.

1-ы калядоўшчык. Каб вяліся свінні і авечкі, і вы жылі, як чалавечкі.

Дзяўчаты.  Каб ніколі ў вас рукавок не быў за ручнічок.

2-і калядоўшчык. Каб да лета дачакаліся, а зімою з Калядою сустракаліся.

Усе разам. Моцна кахайце, на гэтым бывайце. 

               Усе выконваюць песню "Бывайце здаровы".

Ф.С. Войшніс
Вялікдзень
(Свята)

Мэты і задачы: пазнаёміць вучняў з традыцыямі беларускага народа, яго культурнай спадчынай; звярнуць увагу школьнікаў на багацце беларускага фальклору; пазнаёміць са святам Вялікдзень і асаблівасцямі яго святкавання ў нашай мясцовасці; далучыць вучняў да святкавання Вялікдзеня; паказаць, у якія гульні гулялі і якія песні спявалі нашы прашчуры на Беларусі; выхоўваць павагу, цікавасць да народных свят, любоў да роднага кутка.

 Узрост: 10 – 11 класы.

 Месця правядзення: актавая зала школы.

 Абсталяванне: пасярэдзіне залы стол, засланы саматканым абрусам. На стале – квас, яйкі, соль, каўбасы, вяндліна, хрэн, пірог.

Сцэнарый

              Зала прыбрана па- святочнаму
Дзеючыя асобы: 
Першы і другі вядучыя. Гаспадар Тарас. Гаспадыня Ганна Пятроўна. Дзеці: Параска, Ганначка, Аленка. Суседка Лявоніха. Хросная.

Валачобнікі: пачынальнік (1-ы), галоўны (2-гі), 3-ці, 4-ты. Госці: 1-шы, 2-гі.    

Першы вядучы. Добры дзень, паважаныя госці! Ці дазволіце, добрыя людзі, велікодныя вячоркі пачаці?

Другі вядучы. Красна сонца, ясен свет. I з месяцамі яснымі, і з зоркамі частымі, і з вясеннім святлом, і з летнім агнём, і з велікодным днём віншуем вас.    
Першы вядучы. Благаславі, Божа, велікодныя песні пеці на ціхае лета, на буйнае жыта, каб наша жыта у трубы павілося, у трубы павілося, набок нахілілася. На полі снапамі, у гумне скірдамі, на таку ўмалотна, у адрыне прысняна, а ў млыне прымольна, а ў дзяжы падходна, а ў печы пячыста, а на стале духмяна.

Другі вядучы (расказвае пра свята):  Вялікдзень (Вялікадзень, Вялічка, Пасха)    вялікае гадавое веснавое свята, карані якога вядуць у глыбокую старажытнасць. Ім некалі адкрываўся новы каляндарны год. Пазней касцёл  замацаваў у сваім "рухомым" календары. Свята пачыналася "ўсяночнай". 3 чырвонай суботы на нядзелю многія не спалі, на вуліцах гарэлі кастры, чулася стральба, у касцёле свянцілі пафарбаваныя яйкі, пірагі, мак, хрэн, мяса.      

Першы вядучы (працягвае): Лічылася, што на Вялікдзень пачынае кукаваць зязюля. Дзяўчаты скакалі цераз сані: "Каторая, пераскокваючы, упадзе, тая застаецца старою дзеўкаю векаваць. А ў нашым рэгіёне "вадзілі стралу". Асвянчанае яйка, прыйшоўшы з касцёла, апускалі ў ваду, каб потым памыцца і быць увесь год румяным. Катэгарычна забаранялася на Вялікдзень біцца, бо за бойку страшылі градабоем на вёску. У многіх кутках беларускага краю па вёсках хадзілі спевакі з велічальнымі песнямі — валачобнікі. Яны жадалі гаспадарам і дзецям здароўя, шчасця, добрага ўраджаю, плоднасці жывёле.
      У хаце гаспадар, гаспадыня, дзеці: Юля, Люся, Аленка.

Другі вядучы. Запрашаем вас у хату да гаспадара Антося і яго гаспадыні Зосі.

Гаспадыня. Антось, давай рыхтавацца да святочнага снядання. Трэба ж і нам мяса паесці пасля вялікага посту. Схадзі ў скляпок, прынясі кваску, медавухі захваці, а то госці прыйдуць, дык трэба ж асобна пачаставаць. Сёння ж такі дзень! А я буду стравы на стол збіраць.

              (Уваходзіць суседка. У кошыку ў яе пасвенчаныя яйкі, соль, каўбасы).
Суседка. Няхай будзе пахвалёны Езус Хрыстус.

Гаспадары. Навекі, навекі.

Суседка. Са святам вас, з Вялікдзенем.

Гаспадары. Дзякуем! І цябе, Ганна, са святам.

Суседка. Суседачка, а я ў касцёле пасху свянціла. Вам пасвенчанага прынесла. Народу шмат было, моладзі багата.

Гаспадыня (гаспадару) А ты мяне не пусціў, Антось.

Гаспадар. Дык во Ганна пасвенчанае прынесла!

Суседка (працягвае). Вельмі прыстойна сябе маладыя паводзілі. Пасля пасвенчання хуценька ўсе паразыходзіліся з касцёлу. Ведаеце, суседзі, народныя павер’і: хто першы прыбяжыць з пасхаю дамоў, у таго будзе лепшы ўраджай, і той гаспадар першы скончыць палявыя работы.
Гаспадыня. Казалі яшчэ: хлеб будзе расці так хутка, як бяжыць гаспадар ці гаспадыня; хто перагоніць іншых, у таго конь будзе моцны цэлы год і будзе ў рабоце пераганяць іншых.

Суседка. Ішоўшы з касцёла, назіралі за сонцам: сёння яно асабліва прыкметна “іграла”. Гэта прадказвае добрае лета, багаты ўраджай, шчаслівыя вяселлі.

Гаспадыня. Сёння сапраўды прыгожае сонца. Дай жа, Бог, каб добры быў год. Дзякуй, Ганна, табе за пасвенчанае. Сядай разам з намі. Тваё пасвенчанае, а наша – усё астатняе. Кума павінна прыйсці. Яна кожны год першай хрэсніцам гасцінцы прыносіць.

              Стук у дзверы. Прыходзіць хросная.

Хросная. Дзень добры, кумочкі. Са святам вас, з вялікім днём.

Гаспадыня. Антось, кліч дзяцей, хросная прыйшла!

Антось. Юля, Люся, аленка, хадзіце сюды, хросную сваю вітайце!

Кума. Я сваім хроснікам гасцінчык прынесла. Бо ведаеце, кажуць, што велікоднае яйка, атрыманае ад каго-небудзь першым, не псуецца цэлы год і мае велізарную сілу. Кума, давай умыем дзяцей вадой, у якую пакладзены залатыя і сярэбраныя рэчы, а таксама чырвонае яйка. Гэтым яйкам трэба пагладзіць тварыкі вашы, каб вы былі заўсёды румяныя і чырвонашчокія, здаровыя ды жвавенькія (гладзіць яйкам твары, прыгаворвае:”Як гэта яйка румянае ды круглае, няхай нашы дзеткі будуць румяныя ды крутыя, здаровыя ды жвавенькія”). Вось вам гасцінчыкі.
Гаспадыня. Дзеткі, падзякуйце хросную. Сядайце за стол, будзем снедаць (садзяцца за стол). Антось, налівай Ганне і куме медавухі, але спачатку трэба пасвенчанага адведаць. Паспрабуйце яйка са свенчанай солькай.

                               Размова за сталом.

Суседка. Скарынкі ад яйкаў не выкідвайце: пасушыце, патаўчыце і ў гарэлку пакладзіце – гэта ўсцеражэ ад уздзеяння нечысці.

Кума. А косці ад мясных святочных страў закапайце на полі, гэта павінна абараніць ніву ад граду, забяспечыць лепшы ўраджай.

Гаспадыня. Вось, бачыце, дзеткі, колькі велікодных прыкмет: запомніце і ў жыцці прымяняйце.
Кума. Што, хроснікі, наснедаліся? Хадзіце, я вас пагушкаю на арэлях. Хто будзе вышэй на арэлях падлятаць, той і расці хутчэй будзе. (Выходзіць з дзецьмі).

Суседка. Абрус, на якім стаялі велікодныя стравы, захоўвай, Зося, нямытым цэлы год: ён ахоўвае ад граду. Пры з’яўленні хмар рассцялі яго на двары і ніякага перуна не бойся.
Дзеці (прыбягаюць). Татка, мама, да нас валачобнікі ідуць!

        З’яўляюцца валачобнікі, спяваюць, граюць, падыходзяць да двара гаспадара.

Пачынальнік.

                       Ой, барамі сасновымі,

                       Ой, палямі жытнёвымі,

Галоўны валачобнік.

                       Ідуць, гудуць валачобнікі,

                       Гукаючы, спяваючы.

                       Валачобнікі валачыліся,
                       Валачыліся, намачыліся, 
                       А за чый жа двор зачапіліся? 

3-ці валачобнік.

                  Дык гэта ж двор слаўнага пана, 
                  Слаўнага пана, пана Івана. 

                                         Гучыць песня.

Ідуць, ідуць валачобнікі, 

Спяваючы ды гукаючы, 

Іванавай хаты шукаючы. 

Вясна, вясна ды вясёлая, 

Развясяліла ты горачкі, 

Ды парубкі ды збіраліся, 

Збіраліся ды змаўляліся, 

На мёд, на гарэлку спраўляліся. 

4-ты валачобнік. Ці спім, ці адпачывасм, пане Іване? 
Г аспадар (вы.ходзіць з  хаты). Даражэнькія, вы трапілі да Антося. Я – Антось, а не Іван.
Валачобнікі.  Прабач, пан Антось, што мы трохі зблыталі. Мы прыйшлі павіншаваць з Вялікаднем.

                      Гаспадар вітае валачобнікаў, запрашае ў хату.
 Гаспадар. Заходзьце, добрыя людзі! Якія навіны прынеслі? 
2-гі валачобнік. А мы — валачобнікі, не дакучнікі. 
3-ці валачобнік. Не часта ходзім, не дакучаем. 
4-ты валачобпік. У гэты гарадочак    адзін разочак. 
Усе разам. Частуй нас, гаспадар, за тое, што прыйшлі і велікодныя віншаванні прынеслі. 

Валачобнікі (да гаспадара).

Прывітанне ў хату вам, дзядзька Антось,

Не шкадуй гарэлкі нам і каўбас,

Памагай, Божа, прыспарай, Божа!

Хрыстос васкрэс, ва ісціну васкрзс, сын божы.

Дай табе, Божа, пане гаспадару,

Дачок гадаваці, дамы будаваці,

Лічыць тысячамі, даваць мільёнамі.

Твае добрыя дзеткі, як у садзе кветкі,

Твая ніва дужа ўрадліва.

Дай жа, Божа, пану гаспадару

Жыці-быці, жыта вазіці,

Жыта вазіці, у гумны злажыці.
У гумнах укладна, на таку ўмалотна,

У дзяжы падыходна, у печы румяна,

А на стале сытна і ў сям’і мірна.

Не кажы браніць, а кажы дарыць:

Каўбасы на тарэлку, будзем піць гарэлку.

Хрыстос васкрэс, ва ісціну васкрэс, сын Божы.
Валачобнік (да гаспадыні).

Мілейшай дружачцы гаспадара,

Ганначцы Пятроўначцы жадаем дабра,

Памагай, Божа, прыспарай, Божа,

Хрыстос васкрэс, ва ісціну васкрэс, сын Божы.

Ганначка Пятроўначка,

Не кажы так ісці, кажы падарыць,

Валачобнікі — не дакучнікі,

Раз у год ходзяць, Бога просяць..

Пачынальніку спяўцу —  па чырвонаму яйцу.
Гаспадар. Просім, просім за сталы. Дзякуй за віншаванні, пажаданні. Праходзьце ў хату, сядайце за сталы. Адведайце стравы цукровыя, піццё мядовае. У нас сёння вам і падарункі ёсць, і пачастункі, дзякуй Богу.

           Гаспадары частуюць еалачобнікаў гарэлкай, квасам, велікоднай ежай, потым спяваюць песні, ладзяць скокі, гульні.

Валачобнікі. Гаспадароў павіншавалі, добрыя ім словы сказалі, можа і песню праспяваем?

                Жыта ў полі, жыта ў полі, жыта засявалі, 
                А ў нашым сяле Вялікдзень гулялі. 
А можа гаспадароў пацешым гульнёй "Селязня вадзіць" (Сярод удзельнікаў выбіраецца "селязень", астатнія становяцца вакол яго, утвараючы круг, прамаўляюць: "Селязенька касаты, маладзец кудраты, пакажы селязенька, як гаспадар скача", "Селязень" скача пад музыку, а дзеці паўтараюць усе яго рухі).

Для гаспадара і гаспадыні ёсць яшчэ адна песня: "Купі ты мне, мілы, капялюш..."

Валачобнікі (на развітанне).

Што ж , канчаем песню, бо канчаць пара, 
Добрым гаспадарам выгукнем: "Ура", 
Жывіце на свеце сорак тысяч дзён, 
Калі мы не любы, ганіце нас вон.

Бывайце здаровы і ў шчасці жывіце,

А прыйдзем мы ў госці, дык шчыра прыміце.
Валачобнікі (выходзяць). Дзякуем вам за хлеб-соль, але пойдзем мы далей. Трэба да Рыгора, да Івана, Станіслава завітаць, іх павіншаваць.

Суседка (выходзіць). Ды і я пайду. Дзякую за пачастункі, за цікавую бяседу.

Гаспадар.  Мо абразіў я каго, дык перапрашаю,
Крыўды сам ні на каго я, сябры, не маю. 
Бывайце здаровы і не забывайце: 
Я вам гаспадар, вы мяне ўспамінайце.

